
GOUVÈNÈ CUOMO AK MAJISTRA BLOOMBERG ANONSE YON FINANSMAN FEDERAL POU $25 MILYON 

DOLA POU SIPÒTE HUNTS POINT PRODUCE MARKET 
 

Pati Efò Kolaborasyon K ap Kontinye pou Ede Asire Pi Gwo Sant Alimantè nan Emisfè Oksidantal la 
Rete nan Vil New York 

 
Jodi a, Gouvènè Andrew M. Cuomo ak Majistra Michael R. Bloomberg te anonse gouvènman federal la 
apwouve prèske $25 milyon dola nan Pwogram Rediksyon Blokis ak Amelyorasyon Kalite Lè (CMAQ) pou 
Hunts Point Terminal Produce Market yo. Avèk finansman federal siplemantè sa a, finansman total Vil la, 
Eta a ak federal yo jwenn kounye a reprezante apeprè $172,5 milyon dola, k ap konplete kontribisyon 
sektè piblik la nan depans re-devlopman Makèt la. Finansman siplemantè a pral ede asire Makèt la rete 
nan Vil New York. 
 
Hunts Point Terminal Produce Market, ki anplwaye plis pase 3.500 anplwaye nan Sid Bronx, epi ki sipòte 
yon lòt 3.000 djòb dirèk, reprezante yon poto-mitan nan enfrastrikti vil la pandan plizyè deseni, pou ofri 
pwodui fre ki bon pou sante chak jou pou anpil milyon Nouyòkè.  
 
Gouvènè Cuomo di konsa, “Finansman sa a ap ede kenbe anpil djòb nan New York, epi l ap asire youn 
nan pi gwo sant distribisyon manje rete nan Bronx. Envestisman sa a ap ogmante tou aksè nan makèt 
enpòtan pati sid yo pou kiltivatè ki toupatou nan New York. Sa a se sa ki kapab reyalize lè gouvènman vil 
la, gouvènman eta a, ak gouvènman federal travay ansanm, epi mwen di Majistra Bloomberg ak tout 
patnè nou yo mèsi poutèt yo pèmèt sa reyalize.” 
 
Majistra Bloomberg di konsa, “Jodi a, nou reyalize yon pati enpòtan nan angajman nou pou kenbe Hunts 
Point Terminal Produce Market nan Bronx kote li fè pati a. Produce Market t ap sèvi sitwayen Vil New 
York ak rejyon an pandan plis pase kat (4) deseni. Kounye a, finansman federal sa a reprezante dènye 
pati kontribisyon sektè piblik la pou pwojè re-devlopman enpòtan sa a, epi nou pa ka tann pou kontinye 
travay nou avèk Market Cooperative pou jwenn yon akò final k ap pèmèt vin gen yon pi gwo Makèt pi 
dirab pou sèvi Bronx – ak tout Vil la ak Eta a – pou pwochen jenerasyon yo. Gras ak Gouvènè Cuomo ak 
tout patnè Vil la, patnè Eta a ak patnè federal nou yo nan efò sa a.” 
 



Haitian Creole 

Pandan plis pase 40 ane, Hunts Point Terminal Produce Market t ap sèvi kòm sant prensipal pou transfè 
ak distribisyon pwodui Vil New York, epi kounye li se dezyèm pi gwo makèt lavant an gwo nan lemonn. 
Hunts Point Terminal Produce Market ofri 60 pousan lavant pwodui fre nan Vil New York avèk apeprè 
$2,3 milya dola nan revni chak ane. Makèt la se pi gwo mache nan eta pou kiltivatè New York yo, epi 
pandan sezon vejetasyon an, 15% pwodui ki vann nan Hunts Point Terminal Produce Market grandi nan 
Eta New York.  
 
Eta ak Vil New York, ansanm avèk patnè federal yo, te fè yon sèl avèk pwopriyetè Hunts Point Terminal 
Produce nan yon patenarya piblik-prive pou finanse  refò re-amenajman ki koute $332,5 milyon dola 
pou modènize depo ak aktivite distribisyon nan Mache a.  
 
Byen bonè nan ane sa a, Gouvènè Cuomo ak Majistra Bloomberg te fè konnen angajman yo pou kenbe 
Hunts Point Terminal nan South Bronx, ansanm avèk $50 milyon dola nan finansman eta a ak $87,5 
milyon nan finansman kapital ak avantaj fiskal Vil New York. Nan mwa jen, Depatman Transpò Etazini te 
bay yon $10 milyon sibvansyon federal TIGER pou Hunts Point Terminal Produce Market, k ap sèvi pou 
amelyorasyon chemennfè nan sant Hunts Point, pou pèmèt pwodui ki sòti nan anpil santèn bitasyon 
agrikòl ak biznis nan New York ap peyi a antre pi fasil nan Makèt la nan yon fason ki pwoteje 
anviwònman an.  
 
Senatè Charles Schumer di konsa, “Hunts Point se poto-mitan endistri manje New York, epi envestisman 
nan enfrastrikti pou modènize ak devlope operasyon inik sa a enpòtan pou ekonomi rejyon an. Avèk 
finansman sa a, nou finalman mete Vil New York nan liy lan pou li kapab reyalize objektif finansman 
piblik la pou Pwojè Hunts Point – epi tout sa nou te bezwen se te finalizasyon an. Konsèy Transpò 
Metwopoliten Vil New York City te entèvni ak apwouve finansman sa a k ap pouse depase objektif $160 
milyon dola.” 
 
Senatè Kirsten Gillibrand di konsa, “Lajan federal sa a se yon etap enpòtan pou lanse Hunts Point epi 
pou fè modènizasyon nan enfrastrikti ki dwe fèt depi lontan nan pi gwo sant distribisyon manje peyi a. 
Envestisman sa a pou modènize yon sant distribisyon manje enpòtan nan Bronx ap bay avantaj 
ekonomik alontèm pou tout vil la.” 
 
Reprezantan Etazini Joseph Crowley di konsa, “Finansman federal sa enpòtan pou vanse pwojè sa a, epi 
mwen kontan nou nan yon etap kounye a ki pi pre rèv pou yon Hunts Point ki lanse.  Hunts Point Market 
te jwe yon wòl enpòtan nan ekonomi New York pandan plis pase kat (4) deseni, pou bay djòb lokal 
epitou pou sipòte kiltivatè ki toupatou nan eta a. Plan pou modènize sant distribisyon manje enpòtan sa 
a ap pote menm plis avantaj ekonomik pou Bronx, Vil New York, ak eta a.” 
 
Reprezantan Etazini, Jose E. Serrano di konsa, “Aksè nan lajan federal se yon pati enpòtan nan pi gwo 
efò pou re-devlope Sant Distribisyon Manje Hunts Point. Finansman sa a pral ede sitwayen yo ak biznis 
Hunts Point ak Sid Bronx.” 

Pòtpawòl Konsèy Minisipalite Vil la, Christine C.  Quinn, di konsa, “Mwen kontan pou wè tout nivo 
gouvènman an ap travay ansanm pou jwenn lavni Hunts Point Terminal Produce Market nan Bronx. 
Lajan siplemantè sa a ap kontribiye nan dirabilite pwojè a, pou bay avantaj alafwa pou kominote lokal la 
ak tout vil la, epitou l ap ede asire sitwayen nou yo ap jwenn manje fre pou pwochen jenerasyon yo.” 
 
Prezidan Minisipalite Bronx, Ruben Diaz Jr., di konsa, “Hunts Point Terminal Produce Market reprezante 
youn nan pi gwo motè ekonomik minisipalite a, epi n ap kontinye montre angajman nou pou kenbe 
enstitisyon enpòtan sa a nan Bronx, kote li dwe ye a. Patenarya piblik-prive ant Vil la ak pwopriyetè 
makèt la ap asire Hunts Point Terminal Produce Market ap kontinye bay manje pou rejyon an, pandan l 
ap bay anpil milye djòb dirèk ak endirèk nan Bronx ak lòt kote. Mwen di mèsi pou administrasyon 
Bloomberg ak administrasyon Cuomo pou efò yo kontinye ap fè nan Bronx.” 

